
Obilježavanje  članstva  Bosne
i Hercegovine u UN-u

“Generalna  skupština  UN-a  je  22.  maja  1992.  godine  –  bez
glasanja – primila Bosnu i Hercegovinu u članstvo Ujedinjenih
naroda.  Prethodno  je,  20.  maja,  Vijeće  sigurnosti  UN-a
usvojilo rezoluciju kojom se preporučuje da se ova zemlja
primi  u  članstvo  i  izražava  uvjerenje  da  će  “Bosna  i
Hercegovina dati značajan doprinos radu ove organizacije”.

Ovo  je  izjavio  visoki  predstavnik  u  današnjem  obraćanju
studentima Univerziteta u Sarajevu na forumu za obilježavanje
godišnjice članstva Bosne i Hercegovine u UN-u.

“Ova godišnjica članstva u UN-u pada u jednom prilično teškom
periodu“, rekao je visoki predstavnik, ali uzimajući u obzir
okolnosti pod kojima je ova zemlja tada primljena u članstvo
UN-a,  politička  i  ekonomska  situacija  su  se  značajno
popravile. „U maju 1992. godine, nad Bosnom i Hercegovinom se
nadvila tama. Danas, bez obzira na sve njene probleme, mnogo
je više svjetla nego tame“.

U protekle 22 godine, Bosna i Hercegovina načinila je pomake
radeći zajedno s međunarodnim partnerima, a Ujedinjeni narodi
bili  su  jedan  od  ključnih  strateških  partnera.  Visoki
predstavnik je također podvukao da je Bosna i Hercegovina
odlično  odigrala  svoju  ulogu  kao  nestalna  članica  Vijeća
sigurnosti UN-a i da su Oružane snage Bosne i Hercegovine
uspješno učestvovale u međunarodnim mirovnim misijama u okviru
mandata UN-a.

U svom govoru, visoki predstavnik također je podvukao da se
unutar domaćeg političkog okruženja možda događaju značajne
promjene.  „Građani  diljem  političkog  i  geografskog  kruga
okupili su se da artikuliraju svoje nezadovoljstvo statusom
quo, rekao je visoki predstavnik. „Oni žele da znaju zašto se
ova zemlja ne kreće naprijed u procesu evropskih integracija,
zašto poslovno okruženje nije pogodno za ulaganja koja bi
mogla stvoriti nova radna mjesta u BiH i zašto vlasti ne ulažu
napore u borbi protiv korupcije“.

Mogućnost provođenja ozbiljne i kritičke predizborne kampanje
veća je danas nego što je ikada bila, jer stranke više nemaju
monopol na političku debatu – građani su se uključili u proces
u  vlastitu  korist.  Ako  u  narednim  mjesecima  glas  građana
postane jači i samouvjereniji, bit će više osnove za optimizam
nego što je bilo mnogo godina“.

Kliknite ovdje za puni tekst govora visokog predstavnika.

